Jamhuuriyadda Soomaaliyeed: 


Nidaam Dowladeed Curyaannimo ku Dhashay 


Silic-dilyana u Dhintay 





Xuska kowda Luulyo 


Waxaynu ku soo barbaarnay in Kowda Luulyo aan xusno dhalashadii Jamhuuriyadda Soomaaliyeed iyo


isku-darka labada Geyi ee Waqooy iyo koonfur. Hase ahaatee dhaqankeenu wuxuu u badnaa in aan la


xusin sanadguurada dhalashada ee waxaynu xusi jirnay sanadguurada geerida qofka ee ka soo


wareegtay. Haddase garanmaayo xuska Luulyo ma xus dhalashaa mise waa xus geeriyaad. Miyaan u


barooranaa nidaamkii Dowladeed oo raqdiisa weli aan dul gabraaran nahay oo aan garan la'nahay wixii


nagala gudboon. 





Qaabka Dhalashada Dowlad Soomaaliyeed: 


Sida la ogsoon yahay bulsho kasto waxay u kobocdaa si dabiici ah iyada oo soo marayso maraxalado is


bed-beddel ah; is bed-bedelka ha ahaado mid ku yimaada dhaqan-dhaqaalaha bulshada, nidaamka iyo 


xeerarka iyo is-dhaafsiga macaamalaadka bulshada kale. Ilbaxnimada iyo is- xiriinta bulshada wayn ee


dunida iyo dheeraynta qalabka loo adeegsado ayaa badanaa keenaya, baahi is-beddel, si loola talaabo


qaado xawliga xadaarada. Hase yeeshee is-bed- beddelka aan kor ku soo sheegnay markastaaye waa


silsilad xiriirta oo xididda ku leh hiddaha iyo dhaqanka ummadda. Matalan dimuqradiyada Galbeedka


(oraah ahaan iyo micno ahaan)  waxay ka soo jeedaa dhaqankooda soo jireenka ahaa, wuxuuna halka


maanta  joogo uu ku soo gaaray iyadoo waqtiba waqtiga ka dambeya aragtiyo cusub, fikrado cusub ku


soo kordhayeen. Xuub-siibasho ayuu ku soo koray. Qofka reer-Galbeedka, marka dhib kuma aha inuu


fahmo kalmadda dimuqradiyada nuxurka ay xambaarsan tahay. Laakiinse marka arintu noqoto guud


ahaan dunida wa in ay ku dhaqantaa mabaadii'da dimuqradiyada ,waxay noqonaysaa marka hore in lays


weydiyo horta Kalmaddaasi waxa ay tahay. Waa in loo helaa kalmad macnahaasi xambaarsan oo qolo


walbo  isir ahaan ay ku hiran karto. 





Duruufaha Nidammka dhaliyay 


Arintu ma aha tarjumad amase barasho dersi lagu qaato ee waa dareen xididdada ummadda waraabiya,


taariikh ahaan, dhaqan ahaan, anshax (ethic) ahaan, xeer ahaan iyo caqiidad ahaan. Sida ay tahay


aragtida caanka ah (classical) ee astaamaha Qaranka lagu gartaa ee saddexda ah: 1) Dhul xuduudihiisa


tilmaaman yihiin; 2) Dad amase Shacab xuduudahaasi dhexdooda ku nool iyo 3) nidaam sharci ah ee lagu


wada dhaqmo. Haddaba sida horay loo yiri, nadariyada (theory) iyo xaaladda jirta amaseba waaqica


(reality) marne isuma noqdaan sida "haan iyo haruubkeeda" oo mar kasto waxaa loo baahdaa


jaan-gooyo (adjustment) dambe. Mitaal ahaan Dalka Soomaaliyeed wuxuu leeyahay xuduudo la


aqoonsan yahay oo Caalami ah, hase yeeshee Soomaalida (Shacbi ahaan iyo Dowlad ahaan) waxay u


aqoonsan yihiin xuduudahaasi in ka sii ballaaran (ma aha arinta aaminsanaan ee waa aqoonsi), taasi oo


micnaheedu tahay in qorsha Dowladeedka ay qayb ka tahay. Dadka amase Shacbiga Soomaaliyeed oo


beesha caalamiga u aqoonsan tahay in xuduudo tilmman inta ku nool, Dadka amase  Shacbiga


Soomaliyeed sidii xuduudaha oo kale wuxuu aqoonsan yahay, Shacbiga Shanta Soomaaliyeed halka ay


ku nool yihiin. Dad xuquuq iyo waajibaad siman leh. Hase yeeshee nidaam Dowladeedka xagga ugama


tallaabi  karo xuduudda caalamka aqoon sanyahay. Arintu waa Kaaf iyo kala dheeri. 


Haddaba nidaamka caynkaasi ahi marna uma suurtoobayso in uu xal u helo baahida qorshe hormarineed


iyo casriyeen ee Qaranka la doonayo in la dhiso. Qaab (process) dhismeedka nidaamkan haddi aynu


hoos u eegno, waxaan arkeynaa in uu dhawr marxaladood uu soo maray: 





1. Marxalad gogol-xaar ah: 


Marxaladdaan waxaan ka soo qaadanaynaa, markii ay u suurtowday Laba Geyi oo ka mid ah Shanta


Geyi Soomaaliyeed in ay ka wada hadlaan Dowlad Soomaaliyeed iyaga u gaar ah in ay samaystaan,


dabadeedna u hawlgalaan saddexda Geyi kale soo hooyintooda. Kuwaasi waa Geyiga Waqooyi oo loo


yiqiin British Protectorate of Somaliland iyo Geyiga Koonfureed oo loo yuiqiin Italian Trust Territory of


Somaliland. Ergooyin lagu soo xulay rabitaanka dadka labadaasi Geyi ku nool, ahna xildhibaano la soo


doortay, ayaa bishii April 16 - 22, 1960 ku qabteen  magaalada Muqdisho Shirweyne loogu gogol


xaaraya midnimada iyo gobonimadaUmmadda Somaliyeed. Waxaane lagu hishiyay oo laysku


gacansaaray in Labada Geyi aymidoobaan laga bilaabo bisha Luulyo Kowdeeda 1960ka iyo in ay isku


noqdaan Dowlad hal- qura (unitary) ah, Barlamentari (Parlamentary State) ah, lana magac baxda


Jamhuuriyadda Somaaliyeed, "La Repubblica Somala". Jamhuuriyadda waxay yeelanaysaa Madaxweyne


Baarlamaanka uu soo doorto. Xildhibaanada baarlamaanada labada Geyi isku darkooda ayaa isku


noqonaya Baarlamaanka Qaranka "Assemblea Nazionale". Muqdisho waxaa lagu hishiyay in ay noqoto


Caasimadda Jamhuuriyadda iyo Xurunta Dowladda. Hishiiskan waxaa loogu magacdaray Cahdigii


Muqdisho. Waxaane ugu dambayntii hishiiskan Midnimada lagu sharciyeyay Cahdi Ballanxir "Act of


Union" oo golaha Baarlamaanka Qaranka ansaxiyay Bisha Jannayo 31deeda 1961kii, isaga oo


dhaqangelkiisa loo riddiyeyay "retroactive effect" Kowda Luulyo, 1960ka. Sidaas ayay 1da luulyo


1960kii lagu gaaray  midnimo buuxdo oo sharciyaysan, taas oo ku timid rabitaanka labada shacbi, kuna


dhalatay Jamhuuriyadda Somaalia oo midaysan, oo leh hal Madaxweyne, hal Baarlamaan iyo hal


Xukuumad. 





2. Dhalashada Nidaamka (Dastuurka) Jamhuuriyadda Somalia 


Waxaa lagu dhawaaqay Xornimada Qaranka Jamhuuriyadda Soomaaliyeed saqda dhexe habeenkii bishaay ahayd 30ka. Baarlamaanka Qarankane wuxuu doortay Madaxweyne ku meel gaar ah, wuxuuna


saxeexay Dastuurka Qaranka oo sidaasi ku dhaqan dalay.  Dastuurka cusub wuxuu meelmarin kama


dambays ah iyo ballan xir uga baahnaa shacbiweynaha  oggolaanshahii isaga oo Afti "referendum" muddo


sano gudaheeda la qabto, sida uu dhigayo Qodobka III ee Kalaguurka iyo jidaynta kama dambaysta ah


(Transitional and Final Provision). Sida go'aanku ahaa ayaa aftidii la qabtay bisha Juun 20, 1960


waxaana dastuurka oggolaatay 90.6% ee codbixiyaasha. Fadhigii ugu horreyay ee Baarlamaanka


Qaranka Kowaad, waxaa la qabtay bisha Luulyo Kowdeeda, 1960, xubnihiisuna (33 xildhibaan laga soo


doortay Gobolka Waqooyi 1960 iyo 99 xildhibaan laga soo doortay gobolka koonfur 1959) waxayna


guddoomiyeen oo ay ansaxiyeen MIDNIMADA Qaranka Soomaaliyeed,waxayna ku soo af-jarayn


go'aankooda istaag iyo sacabtumid. Dastuurka cusub wuxuu dhigayaa xubnaha ugu muhimsan ee


Qaranka inay kala yihiin: Golaha Shacbiga Qaranka "The National Assembly", Madaxwaynaha


Jamhuuriyadda, Golaha Wasiirada "The Executive", Maxkamadaha "The Judiciary". 


Iimaha Nidaamka Ku Dhashay: 





Sida aan kor ku soo sheegnay, aqlabiyada (Majority) ee Dastuurka HAA tiri waxay gaarayeen 90.6% ee


inta codka dhiibatay, inkasta oo haddana shacbi weynuhu uusan nuxurka Dastuurka uusan wada


fahamsanayn. Waa suurtagal in kalmadda carabiga ka soo jeeda ee (Dastuur) xoogaa la fahamsanaa,


laakiinse aysan dastuurka aysan ka bixinaynin tafasiil cad oo la wada garan karo. Dastuur ama Tastuur af


Somaaliga micno aad u kooban ayuu leeyahay. Arinta kale oo laga yaabo in shacbiga ku dhiira gelisay


aqbalaadda Dastuurka waxaa laga yaabaa in ay tahay qodobada qaarkood oo Dastuurku xambaarsanaa


sida Qodobka 1, qayb3 "Islaamka waa Diinta Qaranka" iyo "Sharciga Qaranka waxaa asal u ah


Shareecada Islaamka, qodobka 50aad" iyo weliba "Sharciyada iyo xeerarka kale oo leh awoodda


Sharciga waa inay la socdaan Dastuurka iyo Mabaadiida Guud ee Islaamka, qodobka 98, qayb 1". 





Nidaam aan saamaynaynin qi'yamka (values) bulshada: 


Umadda Soomaaliyeed waa ummad leh taariikh soo jireen ah oo kumaakun sano soo jirtay. Shaki kuma


jiro muddadaasi dheer in xadaarad Soomaaliyeed ay abuurantay, Dhaqan ama "thaqaafad" xidideysatay


leh. In ay abuurmeen "qi'yam" (values) ay ummadda tixgelinayso. Noloshaasi dheeri dadka Soomaaliyeed


waxay dhaqan wadaag la yeesheen Ummado iyo xadaarooyin kala duwan, taas oo tayo gelisay


(enrichment) hiddahooda oo asal ahaan u haysteen.  Xeerka Somaaliga iyo Dhaqankaba, waxaa sii


kobciyay oo sii dhamestitay Shareecada Islaamka, oo ka dhigay nidaam iskiisa u taagan oo xadaarad


kasta hoggaamin kara. Habkaan cusub ee ku salaysan qaabka Sharci Dejinta Reer Yurub  marne ma


noqon mid ku milma amase la qabsada nidaamka hab-dhaqmeedka Somaaliyeed (Somali Cultural


System) Inkastoo taasi micnaheeda aysan ahayn in shacbiga Soomaliyeed aysan u bisleen qaabka isku


maamulka Dimuqraadiyada. Maxaa yeelay aragtida Dhaqanka iyo hiddaaha iyo Shareecada Islaamka


(culture + tradition + Shariat Law) isku dhafkooda ayuu ka dhalan karaa nidaam Soomaaliyeed oo qani


(rich) ah oo iskiisa isku taagi kara, horumar xadaari ahna u horseedi kara, ha ahaato xagga awood


wadaag, sinnaan iyo cadaalad ku dhisan ambase xagga arimaha ku saabsan xuquuqda iyo xurriyaadka


aan la loodi karaynin ee shakhsiga muwaadinka iyo aadanaha guud ahaan. Shacbiga Somaliyeed wuxuu


Dastuurkan la soo wariday u arkeen inuu yahay Arimo Dowladda cusub Khuseeya ee ku saabsan


qoraalada 'atti' maamulka 'Biroqradhiyada' Dowladeed. Shacbiga waxay amuurahooda ku kala bixi


jirayn xeer-Guriga iyo Shareecada Islaamka. Arimaha Dstuurka waxaa loo arkay arimo Dowladda u gaar


ah. Oraahda Dastuurka cusub loo adeegsaday ma ahayn kuwa af Somali ahaan si  caadi ah loogu


adeegsado amase erayo toos af somaaliga fasiri karo, mitaal gaaban ahaan erayada  decreto amase


decreto-legge. 





b) Nidaam ujeeddo maldahan (hidden agenda) ku dhashay: 


Midda kale, sidii aan kor ugu soo sheegnay, nidaamkan waxaa loo dejiyay in lagu maamulo xuduuda


labada Geyi ee midoobeen, laakiinse xukuumadda Soomaaliyeed ujeedadeeda waxay ahayd in shucuubta


Shanta Soomaaliyeed in ay ku dhaqdo. Halkaasne nidaamka lugaha kaga curyaamay, maadaama uusan


u  tallaabi karaynin xuduudihii loogu tala galay kuwa ka baxsan. Waa adiga oo yiri boog dhayid u baahan


ayaan kiniiniga madax xanuunka joojiyo ayaan ku daweynayaa. Sida laga warqabo gumaeystuhu halkii uu


ka tagayo, wuxuu asaas adag u dhigaa nidaam maslaxaddiisa geyigaas ilaalinaya. Wuxuuna qorsha


maamuleedka Geyigaasi  lagu jaangooyaa maalgelinta gumaystaha uu bixiyo, si loo xakameeyo, loona


jiheyo, hadba sidii ladoono, ambaqaadka siyaasadeed ee Dlkaasi.  Sidaas awgeed, marna ujeedda ka


baxsan tan uu isaga dhigay looma adeegsan karayo. Halkaasi waxaa is-buriyay himilada Shanta


Soomaaliyeed iyo tii nidaamka cusub loo dejiyay. Gumaystuhu isaga ayaa Somaali kala qaybiyay sidaas


ayuna ugu tala galay in uu nidaamka ku socdo. 





Silic-dilyeenta Nidaam Dowladeedka: 


Haddaba waxaaynu dhihi karnaa Jamhuuriyadda Somaliyeed "La Repubblica Somala" waxay ku


aaasaasantay (nadariyad amase theory ahaan) waxa loo yaqaan Dowlad sharci ku taagan  State Of Law


amase " Stato di Diritto' oo u habaysan una qaab-eg nidaamka Reer- Galbeedka, western-style cultural


system. Haddaba, sida aan kor ku soo sheegnay, qaabkaan aan meelna ka soo gelin hiddaha, dhaqanka


iyo qaab dhismeedka xeerarka Somaliyeed, ma u habaysnayn in si toos ah bulshada Somaliyeed  loogu


dhaqo, kamana haqabtiri karaynin baahida bulshada u qabtay nidaam ay ku hirato. Arintaasi waxay


kalliftay Sharciyada nidaam Dowladka in loo adeegsado hawlaha iyo biroqradhiyada Dowladda oo


keliya. Mar kastoo Dowladda ay la soo gudboonaato in nidaamka Dowladda ay ku hoggaamiso


bulshada ama shacbiweynaha, waxaa la samayn jiray waxa loo yaqaan xeer-ka-boodyo amase


xeer-jajab (exceptional amase special provision). Tanine waxay keentay xeer-ka-boodku in uu


xoogaysto oo xeerarkii dastuurigaba uu qariyo. Taas oo micnaheedu noqday Dowladnimadii in ay ka


baxdo Sharcigii iyo Dastuurkii ay ku taagnayd, Shakli amase formality-ba ha ahaadeene. Halkaasine


waxaa looga siibtay ilaaladii amse raqaabadii sharciga. Ilaaladii loo yiqiin "Checks and Balances" xubnaha


Dastuuriga kala hagaysayne ku baaba'day oo arintu noqotay jaantaa rogan.Waxaa dhalatay


dhuuni-raacnimmo, danaysi iyo qalin ku adeegasho, nin jeclaysi iyo qabiil kaklkaal. Xeer-jajabkii ayaa


loo isticmaalay dana-shaksi u adeegsi.  Sidaasi ayay ku timid in sharci-ka-boodku uu beddelay sharci ku


dhaqankii. 





Dhimashadii Nidaam Dowladeedka: 


Nidaamka markuu sidaasi u kalkhalay, siyaasaddiine jahawareertay ayaa ismaqalkii iyo kala dambayntii


Sharciga ahaydna luntay. Ugu dambayntii Ciidamada Qalabka sida ayaa Xukunkii gacanta u galay.


Halkaasi waxaa ku baxay habkii iyo qaabkii la yiqiin ee is-kala wareegidda xukunka Dalka, "The


traditional way of power alternance". Markiiba militariga wuxuu baabi' iyay wixii sharci haraa ahaa ee


Dalka ku dambeyay, wuxuuna ku beddelay wax loogu magac daray Warqadda Kowaad iyo Warqadda


Labaad ee Kacaanka  "La Prima Carta" iyo"La Seconda Carta della Rivoluzione" oo u qaab ekaa nooc


jadwal shaqo "job description". Oraahda ah "Dastuurka iyo Sharciyada kale ee aan la socon karaynin


Mabaadiida kacanka waa la baabi'yay oo ka soo qaad malaha" ayaa lagu soo gunaanaday nidaamkii,


laguna masaxay himilooyinkii Ummadda Soomaliyeed muddada dheer u soo halgamaysay. Halkaas ayaa


lagu dhabarjebiyay laguna dhabarweeraray Shacbi dhan guulihii uu ka soo hoyay kifaaxa noloshiisa. Wax


loo yaqaan Wareegto (circulars: Presidential, Ministerial, Departemental,etc,) ha ahaato mid


Madaxweyne, mid waziir, mid madaxda xafiiska, tu bakhaar hayaha, tu horjoogaha gaadiidka iyo wax la


mid ah ayaa loo samaystay sharciyadii iyo xeerarkii Dalka lagu kala hagayay, iyo qaabkii sharci-dejinta


Barlamaanniga iyo Hey'adahii kale ee Dastuuriga. Wareegtada ayaa noqotay mid wax walba lagu


bannaysto oo wixii sharci adag ka yiilay looga tallaabsado. 





Raqda Nidaam Dowladeedkii 


Wareegtooyinkii la siistay sharciyadii Dalka u degsanaa iyo qaabkii loo adeegsan jiray sharciyada


dejintooda ayaa ahaa seeftii qurka looga jaray Nidaam DowladeedkiiJamhuuriyadda Soomaaliya.


Dabadeedna waxay dhashay raqdii nidaamka ay beelah u noqotay habar-dugaag. Uubato iyo yeeyo ayaa


raqdii ku soo yaaceen,  inta  horin horin u kala baxeen ayay cad-cad u kala jiiteen. Horin walba 


cadkeedii gacanta ay ku dhigtay inta ay meel la fariisatay ayay doonaysaa cadkaasi in ay u isticmaasho si


uu yahay nidaam dowladeed oo isku dhan. Ma gartaan inta cadadka soo ururiyaan oo inta mara cad ay


geliyaan iska aasaan. Dabadeedna inta ay ducaystaan Rabbina dembi dhaaf ay weydiistaan Nidaam


Cusayb oo ka duwan kii horay loogu hungoobay ay samaystaan. Nidaam sinnaan iyo caddaalad ku


dhisan, wada-tashi iyo is-tixgelin, go'aanka inta badan inta yar u hogaansanto, laguna sugo 


islamarkaasine lagu difaaco xuquuqda inta yar, iyada oo saldhig looga dhigayo mabaadii'da Diinta


Islaamka iyo dhaqanka iyo hiddaha Soomaaliyeed. Nidaam sugayo caddaaladda Ijtimaaciga amase


bulshadeed iyo dib-u-qaybsashada kheyraadka dalka, jidaynaayana qaab sharciyeedka


hanti-kasbashada. Nidaam ilaaliya dhaq-dhaqaaqa dhaqaale ee shakhsiga "private economic activities" ,


islamarkaasine danaha dhaqaale guud ee Qaranka soo xasilinaya. Nidaam fiiro dhifoon u yeelanayo


xuquuda muwaadinka iyo xurriyadihiisa iyo guud ahaan xuquuqda bani aadanka. 

